ທລຍ ​​ເອົາ​ໃຈ​ໃສ່​ແລກປ່ຽນ​ບົດຮຽນ​ວຽກ​ງານ​ພັດທະນາ​ຊົນນະບົດ ​ແລະ ເພີ້​ມຂອດ​ການ​ປະສານ​ງານ​ກັບ​ສະ​ຖາ​ບັນ​ການ​ສຶກສາ 
​ໂດຍ: ​ແສງ​ອາ​ລຸນ ພິລາ​ຈັນ

ເພື່ອ​ເປັນ​ການ​ເພີ່ມ​ຂອດ​ການ​ປະສານ​ງານລະຫວ່າງກອງທຶນຫລຸດຜ່ອນຄວາມທຸກຍາກ ​ກັບ​ ສະ​ຖາ​ບັນ​ການ​ສຶກສາ​ໃຫ້​ນັບ​ມື້​ນັບ​ແໜ້ນ​ແຟ້ນຂຶ້ນກວ່າເກົ່າ ​ແລະ ເພື່ອແລກປ່ຽນ​ບົດຮຽນ​ ແລະ ​ປະສົບ​ການ​ຕົວ​ຈິງໃຫ້​ແກ່​ນັກ​ສຶກສາທີ່​ຈະ​ກາຍ​ເປັນ​ນັກ​ພັດທະນາ​ໃນ​ອະນາຄົດກຽ່ວກັບ​ວຽກງານ​ພັດທະນາ​ຊົນນະບົດ ​ແລະ ​ແກ້​ໄຂຄວາມທຸກ​ຍາກນັ້ນ ​ໃນ​ວັນ​ທີ 13 ມິຖຸນາ 2013 ກອງ​ທຶນ​ຫລຸ​ດ່ຜອນຄວາມທຸກ​ຍາກ ​ແລະ ຄະນະວິທະຍາສາດສັງຄົມ, ມະຫາວິທະຍາໄລ​ແຫ່ງ​ຊາດ ໄດ້​ຈັດກອງ​ປະຊຸມ​ສຳ​ມະ​ນາ​ວຽກ​ງານ​ພັດທະ​ນາ​ຊົນນະບົດ ​ແລະ ​​ລຶບລ້າງຄວາມທຸກ​ຍາກຢູ່ ສປປລາວ ຂື້ນ​ທີ່​ຫ້ອງ​ປະຊຸ​ມຂອງຄະນະວິທະຍາສາດສັງຄົມ, ມະຫາວິທະຍາໄລ​ແຫ່ງ​ຊາດ.

ໂດຍ​ການ​ໃຫ້​ກຽດ​ເປັນ​ປະທານຮ່ວມຂອງ ທ່ານ ຮສ. ບຸນມາ ອິນທິພອນ, ຮອງຄະນະບໍດີ ຄະນະວິທະຍາສາດສັງຄົມ(ຄວຄ) ແລະ ​​ທ່ານ ດຣ. ບຸນກວ້າງ ສຸວັນນະພັນ, ຜູ້ອໍານວຍການບໍລິຫານ ກອງທຶນຫລຸດຜ່ອນຄວາມທຸກຍາກ(ທລຍ) ໂດຍການ​ເຂົ້າ​ຮ່ວມ​ຂອງຄະນະ​ພາກ​ວິຊາທີ່​ກ່ຽວ ຂ້ອງ, ຄະນະ​ອາຈານ​ປະຈຳ, ນັກ​ສຶກສາ​ປີ​ສຸດ​ທ້າຍ​ ​ໃນ​ພາກ​ວິຊາສັງຄົມ​ສົງ​ເຄາະ ​ແລະ ການພັດທະນາ, ການທ່ອງ ທ່ຽວ​ ແລະ ການໂຮງແຮມ, ຜູ້ຕາງ​ໜ້າຫ້ອງ ການ ຄພທສ ​ແລະ ພະນັກງານ ທລຍ ຈໍານວນ​ທັງ​ໝົດ 130 ກວ່າ​ທ່ານ.
ທີ່​ກອງ​ປະຊຸມ​ໄດ້​ມີ​ການ​ນໍາ​ສະ​ເໜີ​ຫົວ​ຂໍ້​ຕ່າງໆ​ທີ່​ສໍາຄັນ​​ເຊັ່ນ: ຂະ​ບວນວິວັດ​ຕໍ່​ການວາງ​ແຜນ, ຮູບ​ແບບ​ການ​ພັດທະນາ​ຊົນນະບົດ ​ແລະ ​ແກ້​ໄຂ​ຄວາມທຸກ​ຍາກ ຢູ່ ສປປ ລາວ, ການຈັດ​ຕັ້ງ​ປະຕິບັດ​ວຽກ​ງານ ທລຍ ທີ​ນໍາ​ໃຊ້​ຮູບ​​ແບບ​ການ​ພັດທະນາ​ທີ່​ຂັບ​ເຄື່ອນ​ໂດຍ​ຊຸມ​ຊົນ, ບາງ​ບົດຮຽນ​ກ່ຽວ​ກັບ​ກິດຈະ​ກໍາ​ສ້າງ​ລາຍ​ຮັບ(ປັບປຸງ​ຊີວິດ​ການ​ເປັນ​ຢູ່) ​ເພື່ອ​ຄໍ້າປະກັນ​ທາງ​ດ້ານ​ໂພຊະ​ນາ​ການ, ​ໂອກາດ​ໃນ​ການ​ມີ​ສ່ວນ​ຮ່ວມ​ຂອງ​ນັກ​ສຶກສາ ​ເຂົ້າ​ໃນ​ວຽກ​ງານ​ພັດທະນາຊົນນະບົດ ​ແລະ ລຶບລ້າງ​ຄວາມທຸກ​ຍາກ ພາຍ​ໃຕ້​ວຽກ​ງານ ທລຍ.
ຄະນະ​ວິທະຍາສາດ​ສັງຄົມ ປະກອບມີ​ຫລາຍພາກ​ວິຊາ​ຮຽນ ​ໃນ​ນັ້ນ ພາກວິຊາ​ຮຽນ​ສັງຄົມ​ສົງ​ເຄາະ ແລະ ການ​ພັດທະນາ, ການທ່ອງທ່ຽວ ແລະ ​ການໂຮງແຮມ ​ເປັນ​ພາກ​ວິຊາ​ໜຶ່ງ ທີ​ໄດ້​ສຶກສາ​ກ່ຽວ​ກັບ​ການ​ພັດທະນາ​ຊົນນະບົດ ​ເຊິ່ງ​ເປັນ​ພາກ​ວິຊາຮຽນ​ທີ ທລຍ ​ໄດ້​ຈັດ​ຕັ້ງ​ປະຕິບັດ​ຕົວ​ຈິງ ​ເປັນ​ເວລາ​ 10 ປີ ຜ່ານ​ມາ(31 ພຶດສະພາ 2013) ສະ​ນັ້ນ ສິ່ງ​ທີ​ສໍາຄັນ​ໃນ​ການ​ຈັດ​ກອງ​ປະຊຸມ​ໃນ​ຄັ້ງ​ນີ້ ​ແມ່ນ​ຜູ້ແທນທີ​ເຂົ້າ​ຮ່ວມ​ກອງ​ປະຊຸມ ກໍ​ຄືນັກ​ສຶກສາຂອງ​ຄະນະ​ພາກ​ວິຊາ​ດັ່ງກ່າວ ​ໄດ້​ຮຽນ​ຮູ້​ປະສົບ​ປະການຕົວ​ຈິງ​ທີ່​ທາງ ທລຍ ​ໄດ້​ນໍາ​ມາສະ​ເໜີ​ໃຫ້​ຟັງ ກ່ຽວ​ກັບການ​ພັດທະນາ​ທີ່​ຂັບ​ເຂື່ອນ ​ໂດຍ​ຊຸມ​ຊົນ​ເອງ ​ຕົວຢ່າງ ບ້ານ (ກໍ) ມີ​ຄວາມ​ຕ້ອງການ​ຢາກ​ໄດ້​ນໍ້າ​ລິນ ​ໃນ​ປີ​ນີ້ ອໍານາດ​ການ​ປົກຄອງ​ບ້ານ ​ແລະ ພໍ່​ແມ່​ປະຊາ​ຊົນ​ໝົດ​ບ້ານ ຈະ​ໄດ້​​ຮ່ວມ​ກັນວາງ​ແຜນ ເຊິ່ງນັບແຕ່ການວາງ​ແຜນ​ພັດທະນາບ້ານ, ຂັ້ນ​ກຸ່ມ ​ແລະ ຂັ້ນ​ເມືອງ  ຕະຫລອດ​ຮອດ​ການ​ເປັນ​ເຈົ້າ​ການ​ໃນ​ການຈັດ​ຕັ້ງ​ປະຕິບັດ, ການ​ນໍາ​ໃຊ້ ​ແລະ ປົກ​ປັກ​ຮັກສາ ​ເຊິ່ງທາງ​ບ້ານ​ຈະ​ໄດ້​ສ້າງ​ກອງ​ທຶນ​ບູລະນະ​ສ້ອມ​ແປງຂື້ນ​ເອງ ​ເພື່ອ​ເວລາ​ມີການ​ເປ່​ເພ ກໍ​ຈະ​ໄດ້​ນໍາ​ໃຊ້​ເງິນ​ຂອງ​ກອງ​ທຶນ​ດັ່ງກ່າວ​ສ້ອມ​ແປງ.
ການຈັດ​ຕັ້ງ​ປະຕິບັດ​ຂອງ ທລຍ ​ສ່ວນ​ໃຫຍ່ແມ່ນ​ໄດ້​ເນັ້ນ​ເຖິງທຸກຂັ້ນຕອນຕ້ອງຮັບການມີສ່ວນຮ່ວມ, ໃນເວລາປຶກສາຫາລື, ຄັດເລືອກໂຄງການ ຫຼື ຕັດສິນບັນຫາຕ່າງໆ ແຍກເປັນກຸ່ມຄົ້ນຄວ້າຕ່າງຫາກ (10-15 ຄົນ ຕ່ໍກຸ່ມ), 66% ຂອງຈໍານວນໂຄງການຍ່ອຍທັງໝົດ ຕ້ອງໄປຫາບ້ານທຸກຍາກ, 60% ຂອງຈໍານວນງົບປະມານທັງໝົດ ຕ້ອງໄປຫາບ້ານທຸກຍາກ, ໃນແຕ່ລະປີມີການວິໃຈ ວ່າເຂົາເຈົ້າມີສ່ວນຮ່ວມ, ໄດ້ຮັບຜົນປະໂຫຍດ ແລະໄດ້ຮັບຜົນກະທົບຈາກໂຄງການຄືແນວໃດ? 

ທ່ານ ນາງ ຮສ. ຄໍາ​ຜູ ​ເພັດ​ໄຊ​ສີ, ຫົວໜ້າ​ພາກວິຊາ​ການທ່ອງ ທ່ຽວ ​ແລະ ​ໂຮງ​ແຮ​ມ ​ໄດ້​ກ່າວ​ວ່າ : “ກອງ​ປະຊຸມ​ໃນ​ຄັ້ງນີ້​ແມ່ນ​ມີ​ຄວາມ​ໝາຍ​ຄວາມ​ສໍາຄັນ​ຫລາຍ ​ເພາະວ່າ ທາງ ທລຍ ​ໄດ້​ນໍາ​ເອົາ​ຄວາມ​ຮູ້ ​ແລະ ປະສົບ​ປະການ​ຕົວ​ຈິງ​ທີ່​ຕົນ​ເອງ​ໄດ້​ຈັດ​ຕັ້ງ​ປະຕິບັດ​ຜ່ານ​ມາ ມາ​ເຜີຍ​ແຜ່​ຕໍ່​ຄູ​ອາຈານ ​ໂດຍ​ສະພ​າະ​ແມ່ນ ອ້າຍ​ເອື້ອຍ​ນ້ອງ​ນັກ​ສຶກສາ​ຢູ່ຄະນະວິທະຍາສາດສັງຄົມ, ມະຫາວິທະຍາໄລ​ແຫ່ງ​ຊາດ ​ໄດ້​ຮຽນ​ຮູ້ ​ແລະ ​ເຂົ້າ​ໃຈຕໍ່​ກັບ​ການ​ພັດທະນາ​ທີ່​ຂັບ​ເຄື່ອນ​ໂດຍ​ຊຸມ​ຊົນ​ຢ່າງ​ເລີກ​ເຊິ່ງ ​ແລະ ພ້ອມ​ທີ​ຈະ​ນໍາ​ເອົາ​ຄວາມ​ຮູ້​ທີ​ໄດ້​ຮຽນ​ຮູ້​ໃນ​ຄັ້ງ​ນີ້​ໄປ​ຜັນ​ຂະຫຍາຍ​ໃນ​ວຽກ​ງານ​ຂອງ​ຕົນ ກໍ​ຄື​ການ​ພັດທະນາ​ປະ​ເທດ​ຊາດ​ບ້ານ​ເມືອງ ​ໃຫ້​ມີ​ຄວາມ​ສີວິ​ໄລ ​ແລະ ສອດຄ່ອງ​ກັບ​ແຜນ​ພັດທະນາ​ເສດຖະກິດ-ສັງຄົມ ກໍ​ຄື​ນໍາພາ​ປະ​ເທດ​ຊາດ​ໃຫ້ຫລຸ​ດພົ້ນອອກ​ຈາກ​ສະພາບ​ດ້ອຍ​ພັດທະ ນາ​ໃນ​ປີ 2020”.
